
 

СЛОВЫ-СКАЗЫ (непадзельныя , нерасчлянёныя , нячленныя  сказы) – 
прэдыкатыўныя адзінкі, якія складаюцца з аднаго слова або ўстойлівага спалучэння слоў і 
не паддаюцца вылучэнню ў іх асобных членаў сказа, ні галоўных, ні даданых: [Скіба:] 
Мястэчка Гневань чулі? [Дзед Бадыль:] Уга! Дзіва што! Колькі разоў быў там 
(К. Крапіва). 

Паводле значэння і функцыі словы-сказы падзяляюца на: 
сцвярджальныя  (пацвярджаюць выказванне або даюць станоўчы адказ на 
пытанне): Але нават знарок не назавеш Віцебск старым горадам. Старажытным. 
Так. Але ні ў якім разе – не старым (С. Пятровіч); 
− Едзеш у Нясвіж? – пыталіся сябры. 
− Ага, − адказваў ім (В.Якавенка); 
Капітан Дранке, заўважыўшы перамену ў Дразда, спытаўся: 
− Што такое? 
− Мы выйшлі на дарогу. 
− Добра (І.Гурскі); 
адмоўныя  (адмаўляюць выказванне або выражаюць адмоўны адказ на пытанне): І 
загучала мелодыя. Няўжо галюцынацыя слыху? Не (С. Грахоўскі);  
Сала аполкамі. Буйныя светла-карычневыя яйкі. Жоўценькае масла. 
− Яно ў вас смачнае? 
− Не-а (Я. Брыль); 
пытальныя  (выражаюць пытанне адносна зместу пэўнага выказвання):  
− Я вось пра што хацеў з табой пагаварыць… 
− Ну? (Б. Сачанка); “Ну што?..” – не словамі – радаснымі вачыма пыталася 
Маргарыта Васільеўна (А. Кудравец); 
− Не для пераказу табе гавару – прарваўся вораг праз граніцу. <…> 
− Няўжо?.. (Б. Сачанка); 
пабуджальныя  (выражаюць пабуджэнне да выканання або спынення дзеяння, 
паказваюць на вывад): − Алё, алё! – закрычаў. – Дарошка гаворыць, злучыце мяне з 
райкомам партыі, Багавіком… (Б. Сачанка); Калі Ваню выносілі з аперацыйнай 
палаткі, ён на хвіліну апрытомнеў і абазваўся да каня. Гняды стаў на заднія ногі і 
радасна заржаў. “Ну, − сказаў, вызірнуўшы доктар, − пабачыў я шмат на сваім 
вяку санітараў, а вось такога – упершыню” (М. Лужанін); 
эмацыйна-ацэначныя  (выражаюць эмацыйна-экспрэсіўныя адносіны да 
выказвання – радасць, захапленне, здзіўленне, злосць, абурэнне і інш.):  
− Скончыш вось добра сямігодку, − сказаў мне бацька, − пашлю сюды вучыцца. 
Хочаш? 
− О-о! – усяго і вымавіў я (Т. Хадкевіч); 
− А-а, гэта ты, Дарошка, − сказаў Багавік і, усміхаючыся, падняўся з-за стала… 
(Б.Сачанка); 
− Га-га-а! – крычаў жаночы голас – чый, не разабраць. – Куды ты лезеш… 
(Б. Сачанка). 
 Паводле марфалагічнага выражэння словы-сказы падзяляюцца на сказы, 

выражаныя: 
часціцамі:  
− Вучыцца прыйшоў? – спытала Марыя Іванаўна, нагнуўшыся да мяне (я быў 
вельмі маленькі ростам); 
− Угу, − ціха прамармытаў я (А. Марціновіч);  
Так, на свеце вельмі многа прыгожых мясцін, добрых людзей, шчырых сяброў 
М.Хведаровіч);  
− Ну, дзе ж ён [снег]? Ну, калі ж ён? (Я. Сіпакоў); 

мадальнымі словамі:  
− Як жа цябе завуць хлопчык? 
− Пятрусь. 
− Добра, – сказала настаўніца (А. Кулакоўскі);  
Яна [дзяўчына] замілавана глядзела на кветкі, і ёй стала здавацца, што яны і на 
самай справе сталі большыя. 
− Праўда, праўда. Падрастаюць!.. (К. Кірэенка);  
− О, гэта вельмі сур’ёзны прадмет [матэматыка], тут трэба ўмець варушыць 
мазгамі. 
− Вядома, − згадзіўся настаўнік (І. Шамякін); 
выклічнікамі: О-хо-хо! Перажыў не адну ўжо калатэчу, ведаю, добра ўсё 
ведаю! Наедуць, наляцяць, як груганнё, страляць пачнуць, хлеб са свірна да 
зярнятка выметуць… (Б. Сачанка); “О-го-го, брат! – дзядзька кажа: − Цяпер зіма 
напэўна ляжа” (Я. Колас); – Э-э-э!.. Дык ты, браток, зусім так закіснеш… 
(У. Ягоўдзік); – Эх! – вырываецца з грудзей майго субяседніка. – Шырыня якая!.. 
Воля!.. Аж дух зацінае (Т. Хадкевіч). 

Словы-сказы ў адрозненне ад няпоўных сказаў не могуць быць развітымі, аднак пры іх 
могуць ужывацца звароткі або цэлыя сказы, што ўдакладняюць словы-сказы: О! Пятро 
Сымонавіч! Як вы сюды трапілі! (У. Краўчанка); – Не, гэта не партызан, а паэт. Але, 
калі б ён дажыў да тых цяжкіх дзён, я не сумняваюся, што ён бы таксама стаў 
партызанам (Я. Сіпакоў). 

             
          М.С.Ржавуцкая 

